
Cefndir y Prosiect
Canolfan yn y Deyrnas Unedig ar gyfer gweithredu tystiolaeth mewn gofal cymdeithasol i oedolion yw IMPACT, a’i gweledigaeth yw: 'mae cefnogaeth dda yn ymwneud â mwy na ‘gwasanaethau’ – mae’n ymwneud â chael bywyd'. Wrth fynd ar drywydd hyn, amcanion allweddol y ganolfan yw galluogi gwelliannau ymarferol ar lawr gwlad a gwneud cyfraniad hanfodol at newid diwylliannol yn y tymor hwy. Un ffordd o gyflawni hyn yw trwy brosiectau Hwylusydd. Cynigir pynciau ar gyfer y prosiectau deuddeg mis hyn gan yr asiantaeth letyol a phenodir Hwylusydd i gefnogi newid o'r gwaelod i fyny. Mae’r Hwylusydd wedi’i leoli yn yr asiantaeth letyol, ac mae’n arwain ar brosiect Damcaniaeth Newid sy'n seiliedig ar dystiolaeth. Caiff canfyddiadau a chanlyniadau eu rhannu i'w hefelychu ar draws y sector.
Cafodd y prosiect hwn ei letya gan Gogledd Cymru Gyda'n Gilydd,[footnoteRef:1] partneriaeth ranbarthol sy'n ymroddedig i drawsnewid cymorth anabledd dysgu ar draws chwe awdurdod lleol. Canolbwyntiodd prosiect Hwylusydd Gogledd Cymru 2024/25 ar ddeall a mynd i'r afael â'r rhwystrau y mae gofalwyr teuluol yn eu canfod o amgylch cyflogaeth i oedolion ag anableddau dysgu. Mae'n llywio gwaith ehangach Strategaeth Cyflogaeth â Chymorth Gogledd Cymru (2024-29), ac yn adeiladu ar ymdrechion i wneud cyflogaeth yn nod ystyrlon a realistig i bobl ag anableddau dysgu. [1: Partneriaeth yw Gogledd Cymru Gyda'n Gilydd, rhwng y chwe awdurdod lleol yng Ngogledd Cymru, Bwrdd Iechyd Prifysgol Betsi Cadwaladr, Ehedwyr Gogledd Cymru a'r gymuned anableddau dysgu ehangach yng Ngogledd Cymru.] 

Amcanion y prosiect hwn oedd nodi rhwystrau a galluogwyr i gyflogaeth fel y mae gofalwyr teulu yn eu gweld, a deall ffyrdd y gellir goresgyn y rhwystrau hyn a gweithredu ar y galluogwyr.
Tystiolaeth Cyn y Prosiect
Beth ddywedodd yr adolygiad tystiolaeth cychwynnol wrthym?
Cadarnhaodd adolygiad o dystiolaeth academaidd a llenyddiaeth lwyd fod cyflogaeth yn cynnig cynhwysiant cymdeithasol, lles meddyliol gwell, a boddhad bywyd i bobl ag anableddau dysgu. Fodd bynnag, mae llawer yn wynebu rhwystrau parhaus gan gynnwys:
· gwahaniaethu a stigma
· addasiadau gwael yn y gweithle
· ofn colli budd-daliadau anabledd
· cynllunio pontio tameidiog
· disgwyliadau isel gan wasanaethau a theuluoedd

Dangosodd tystiolaeth fod: 
· Modelau cyflogaeth â chymorth (yn enwedig “lleoli yna hyfforddi”) yn effeithiol 
· Mae dod i gysylltiad cynnar â phrofiadau galwedigaethol yn hanfodol 
· Mae cynnwys teulu a gofalwyr, pan fo modd, yn gwella canlyniadau cyflogaeth yn sylweddol

Bwlch allweddol a nodwyd yn y sylfaen dystiolaeth oedd profiad bywyd teuluoedd yng nghyd-destun polisi Cymru sy'n esblygu a chyflwyno'r Strategaeth Cyflogaeth â Chymorth yng Ngogledd Cymru. Nod y prosiect IMPACT hwn oedd ymateb yn uniongyrchol i'r bwlch hwnnw.

Gellir darllen Adolygiad Tystiolaeth llawn IMPACT cyn y prosiect ar Wefan IMPACT. 

Sut wnaethon ni gasglu tystiolaeth?

Roedd y prosiect yn cynnwys: 
- Adolygiad strwythuredig o lenyddiaeth academaidd a llwyd
- Sgyrsiau a grwpiau ffocws gyda gofalwyr teuluol ac oedolion ag anableddau dysgu yn Ynys Môn a Gwynedd
- Cyd-gynhyrchu allbynnau gydag oedolion ag anableddau dysgu a'u teuluoedd
Y man cychwyn ar gyfer ymgysylltu â chyfranogwyr oedd mewn gwasanaethau dydd yn Ynys Môn a Gwynedd, ac yn uniongyrchol gydag unigolion a atgyfeiriwyd at Wasanaeth Cyflogaeth â Chymorth y Gorllewin. Roedd y ddau lwybr yn agor mynediad i deuluoedd a gofalwyr teuluol. Fe wnaeth sgyrsiau gyda gweithwyr proffesiynol o leoliadau addysg a gwasanaethau dydd ddarparu dirnadaethau ychwanegol.
Sgyrsiau unigol
Cynhaliwyd cyfres o sgyrsiau anffurfiol un-i-un gyda 46 o oedolion ag anableddau dysgu a gofalwyr teuluol ar draws Ynys Môn a Gwynedd. Fe’u cynlluniwyd i fod yn drafodaethau sy'n canolbwyntio ar y person, gan gynnig lle i unigolion rannu eu profiadau, eu pryderon a'u dyheadau ynghylch cyflogaeth.
Gwahoddwyd y cyfranogwyr i siarad yn agored am:
- gobeithion neu ofnau oedd ganddyn nhw am waith
- profiadau yn y gorffennol, cadarnhaol neu negyddol
- rhwystrau ymarferol ac emosiynol
- sut olwg fyddai ar gefnogaeth dda yn y gwaith iddyn nhw mewn cyflogaeth
 - cynlluniau ar gyfer y dyfodol
Ffurfiodd y straeon personol hyn y sylfaen ar gyfer drafftiau cynnar o allbynnau'r prosiect. Yn ddiweddarach, archwiliwyd a mireiniwyd dirnadaethau o'r sgyrsiau hyn mewn grwpiau ffocws cyd-gynhyrchu, gan helpu i sicrhau bod yr allbynnau terfynol yn ddilys ac yn ymarferol.
[bookmark: focus-groups-and-conversations]Grwpiau ffocws 
Cynhaliwyd tri sesiwn grŵp ffocws wyneb yn wyneb ar draws Ynys Môn a Gwynedd. Daeth pob un â grŵp bach, cymysg o oedolion ag anableddau dysgu a gofalwyr teuluol ynghyd i archwilio'r rhwystrau gwirioneddol a chanfyddedig i gyflogaeth â thâl a nodwyd yn y sgyrsiau un-i-un. Roedd y trafodaethau’n ymdrin â mythau a phryderon ynghylch gwaith, straeon llwyddiant, a syniadau ar sut y gallai teuluoedd, gweithwyr proffesiynol, a chyflogwyr newid y naratif.
Yn dilyn y trafodaethau grŵp, cytunodd nifer o gyfranogwyr i gymryd rhan mewn cyfweliadau fideo byr. Ffurfiodd y rhain sail cynnwys stori ac asedau digidol a gynhyrchwyd ar y cyd.
[bookmark: co-production-of-outputs]Cyd-gynhyrchu allbynnau
Datblygwyd nifer o allbynnau drwy grwpiau ffocws cyd-gynhyrchu gydag oedolion ag anableddau dysgu (n=23) a gofalwyr teuluol (n=10).
Helpodd y mynychwyr i lunio iaith, tôn, dyluniad a negeseuon ar gyfer yr allbynnau, sy'n cynnwys: 
· Canllaw chwalu mythau: llyfryn byr, addas i deuluoedd, sy'n mynd i'r afael ag ofnau cyffredin gyda ffeithiau ac enghreifftiau bywyd go iawn
· Canllaw proffesiynol: helpu gweithwyr cymdeithasol a gweithwyr proffesiynol eraill ddeall sut i gefnogi sgyrsiau am gyflogaeth.
· Astudiaethau achos: astudiaethau achos naratif sy'n mapio'r teithiau y mae rhai unigolion wedi'u cymryd tuag at gael gwaith â thâl
· Fideo byr yn dangos unigolion yn adrodd eu straeon yn eu geiriau eu hunain
Rhoddodd yr holl gyfranogwyr ganiatâd gwybodus a chwblhawyd ffurflenni datganiad i'r cyfryngau ar gyfer IMPACT.
Crynodeb ymgysylltu
	Grŵp
	Sefyllfa
	Nifer y bobl

	Oedolion unigol ag anableddau dysgu sy'n defnyddio gwasanaethau dydd
	13

	13

	E
	Mynychwyr grŵp ffocws cyd-gynhyrchu – oedolion ag anableddau dysgu
	23

	F
	Mynychwyr grŵp ffocws cyd-gynhyrchu – gofalwyr teuluol
	10

	G
	Gweithwyr proffesiynol mewn ysgolion, colegau a gwasanaethau dydd
	15

	H
	Gweithwyr proffesiynol eraill (gwasanaethau cymdeithasol, gweithwyr allweddol, hyfforddwyr swyddi)
	22



Cynhaliwyd 46 o'r sgyrsiau yng Ngrwpiau A–D uchod ar sail un-i-un, a mynychodd 33 o bobl (roedd nifer fach ohonynt wedi cymryd rhan yn y sgyrsiau un-i-un o'r blaen) dri grŵp ffocws (Grwpiau E & F). Darperir rhagor o wybodaeth isod er mwyn rhannu’r dysgu ynghylch y broses. 






Canfyddiadau allweddol
1. Pobl a chydberthynasau
Chwaraeodd gofalwyr teuluol, pan fo'n briodol, rôl allweddol drwy gydol y prosiect. Datgelodd eu safbwyntiau’r gwaith cydbwyso emosiynol gymhleth y maen nhw’n ei wneud, gan fod eisiau’r gorau i’w hanwyliaid, gan hefyd ofni risg neu siom. Rhannodd llawer brofiadau yn y gorffennol lle nad oedd addewidion o gefnogaeth wedi'u gwireddu, gan eu gwneud yn fwy petrusgar ynghylch cyfleoedd cyflogaeth yn y dyfodol.
Yn aml, disgrifiodd gofalwyr teuluol weithredu fel eiriolwyr, ymchwilwyr, a chlustogau emosiynol. Roeddent yn ymwybodol iawn o sut y gallai cyflogaeth effeithio ar iechyd meddwl, trefn arferol a chydberthynasau, yn gadarnhaol ac yn negyddol. Rhannodd un rhiant: 
“Dim mod i ddim eisiau iddi weithio. Mae angen i mi wybod y bydd rhywun yn gofalu amdani ac na fydd hi'n cael ei gadael i fethu.” 
Roedd y berthynas rhwng teuluoedd a gweithwyr proffesiynol hefyd yn thema gyffredin. Disgrifiodd aelodau'r teulu werthfawrogi cydberthynasau dibynadwy lle clywyd eu pryderon, a lle’r oedd gweithwyr proffesiynol yn cynnig cyngor clir a gonest am opsiynau cyflogaeth. Lle'r oedd yr ymddiriedaeth hon ar goll, roedd teuluoedd yn aml yn teimlo heb gefnogaeth ac wedi'u llethu.
Er bod gofalwyr teuluol yn aml yn gweithredu fel eiriolwyr, roeddent hefyd yn gweithredu fel hidlwyr, gan benderfynu pryd, ble, ac a ddylid annog gwaith yn seiliedig ar eu profiadau neu eu hofnau eu hunain. I rai, roedd hyn yn amddiffynnol; i eraill, daeth yn rhwystr. 
“Rydyn ni wedi cael ein llosgi o’r blaen,” rhannodd un rhiant-gofalwr, “a dydw i ddim eisiau gweld fy mab yn cael ei siomi eto.” 
Siaradodd oedolion ag anableddau dysgu hefyd am bwysigrwydd cael eu cydnabod, eu parchu a'u croesawu yn y gweithle. Gwnaeth teimlo eu bod yn cael eu “adnabod” wrth eu henw neu’n cael eu cynnwys yn gymdeithasol wahaniaeth sylweddol i’w hyder a’u hymdeimlad o berthyn. Rhannodd un cyfranogwr: 
“Dw i’n hoffi pan maen nhw’n gwybod fy enw ac yn dweud helo pan dw i’n cyrraedd y gwaith, mae’n gwneud i mi deimlo fy mod i’n perthyn yno.”

2. Balchder a boddhad personol
Disgrifiodd cyfranogwyr ag anabledd dysgu fod gwaith yn ffynhonnell hunaniaeth, hyder a pherthyn. I lawer, roedd cael trefn arferol a rhywbeth i edrych ymlaen ato yn gwella bywyd. Disgrifiodd unigolion adegau o drawsnewid:
“Pan gefais fy ngwisg, roeddwn i'n teimlo'n falch. Normal – fel gweithiwr go iawn. Fe wnes i ei dangos i fy nain!”
Gwelodd aelodau'r teulu fwy o annibyniaeth a hunanhyder pan oedd eu perthnasau'n ymgysylltu'n ystyrlon. I ofalwyr teulu, roedd gweld anwylyd yn ffynnu mewn swydd yn helpu i leddfu pryderon hirhoedlog. Soniodd rhai am weld “switsh golau’n dod ymlaen" pan ddaeth eu mab neu eu merch o hyd i'r rôl gywir. 
Tynnodd y cyfranogwyr sylw at y ffaith bod ymddiriedaeth yn ganolog: ymddiriedaeth mewn staff cymorth, mewn cyflogwyr, ac yn y system. Pan roedd gan oedolion ag anableddau dysgu gydberthynas ystyrlon yn y gwaith, roeddent yn ffynnu. 
Myfyriodd rhieni hefyd ar effaith emosiynol cyflogaeth ar aelod o'u teulu. 
“Fe ddaeth hi adref yn gwenu, fel petai’n teimlo ei bod hi’n rhan o rywbeth rŵan,” meddai un rhiant. 
Roedd yn amlwg, pan oedd cyflogaeth wedi'i theilwra ac yn gefnogol, fod yr effeithiau’n ymestyn ymhell y tu hwnt i'r unigolyn.
3. Rhwystrau ymarferol i gyflogaeth
Disgrifiodd llawer o deuluoedd dirwedd gyfyngedig o swyddi addas a llwybrau cyflogaeth clir i oedolion ag anableddau dysgu. Hyd yn oed pan roedd cymhelliant yn uchel, roedd yr amgylchedd allanol yn aml yn gwneud i gyflogaeth deimlo'n bell neu'n anymarferol.
Daeth trafnidiaeth i'r amlwg fel rhwystr mawr, yn enwedig yn ardaloedd gwledig Gwynedd ac Ynys Môn. Yn aml, roedd gwasanaethau bysiau anaml neu amseroedd teithio hir yn golygu nad oedd cyfleoedd swyddi yn hygyrch. Codwyd pryderon hefyd ynghylch prinder hyder/gallu i deithio. Clywsom hefyd straeon am oedolion ag anableddau dysgu sydd eisiau gyrru ond nad ydynt yn gallu cael trwydded. Gall un dyn sy'n gweithio ar fferm ei deulu yrru'r tractor, y jîp a'r cwad yn gymwys ar eu tir, ond ni all yrru unrhyw gerbyd ar ffyrdd cyhoeddus oherwydd nad yw’n gallu pasio'r prawf theori. Rhannodd dyn ifanc arall ei fod yn gallu gyrru ond ei fod wedi methu'r prawf theori 17 gwaith. Tynnodd teuluoedd sylw at fwlch gwirioneddol yma.
· Roedd gwaith ansicr, fel contractau dim oriau, yn digalonni teuluoedd rhag cymryd y naid i gyflogaeth, gan ofni y byddai'n ansefydlogi budd-daliadau neu'n creu gobaith ffug.
· Roedd diffyg llwybrau i ddatblygu gyrfa yn bryder arall. Roedd teuluoedd eisiau gwybod na fyddai cyflogaeth yn segura mewn lleoliadau symbolaidd ond y gallai esblygu dros amser i rolau ystyrlon, â thâl. 
· Codwyd rheoli arian fel mater allweddol arall. Yn aml mae'n anodd cael cyfrifon banc i oedolion ag anableddau dysgu, felly mae cyflogau'n cael eu talu i gyfrifon aelodau'r teulu, gan achosi effeithiau posibl ar bethau fel Credyd Cynhwysol. Mae seibiant a delir amdano gan Daliadau Uniongyrchol yn yr un modd mewn perygl o effeithio ar incwm at ddibenion treth ac yn creu baich ychwanegol ar y gofalwr teuluol.
· Roedd gofalwyr teuluol yn lleisio barn ynglŷn â'r angen am gynllunio a chyfathrebu traws-sector gwell, yn enwedig wrth i'w hanwylyd dyfu tu hwnt i oedran cefnogaeth sy’n gysylltiedig ag addysg. Disgrifiodd un rhiant aros 18 mis am ailasesiad heb becyn gofal wrth i'w mab gyrraedd oedran gwasanaethau oedolion, er nad oedd ei anghenion, na'i alluoedd, wedi newid.
“Dydy pobl ddim yn gwybod ble i ddechrau – does dim ffordd hawdd o reoli popeth. Mae'r gweithiwr cymdeithasol yno iddo fo, nid i fi – ond pan roedd o'n blentyn, roeddwn i’n cael cefnogaeth hefyd, felly nawr mae'n rhaid i mi geisio ymdopi, llywio'r systemau, cael tocyn bws iddo a gweithio allan sut y byddai o’n cael ei dalu.”
4. Rôl y teulu
Mynegodd teuluoedd ddyheadau cryf ar gyfer eu hanwyliaid, ond ofnau cryf hefyd. Colli budd-daliadau, camfanteisio, a llosgi allan oedd y prif bryderon. Roedd y rhai a oedd yn teimlo'n fwy gwybodus neu'n gweld straeon llwyddiant yn fwy tebygol o gymryd camau tuag at gyflogaeth. 
“Unwaith i mi weld ei fod yn hapus ac yn ddiogel, roeddwn i’n gwybod y gallai hyn weithio i ni hefyd.” 
Mae teuluoedd eisiau i gyflogaeth deimlo'n realistig, yn ddiogel ac yn ystyrlon. Mae angen sicrwydd arnyn nhw y bydd y gefnogaeth yn aros yn ei lle.


Roedd gofalwyr teuluol yn eiriolwyr ac yn geidwaid y porth. Disgrifiodd llawer eu rôl fel “prif bryderwr”, yn enwedig wrth ddelio â systemau cymorth tameidiog. Roedd eu dylanwad yn sylweddol: pan oeddent yn teimlo'n obeithiol, yn cael eu cefnogi, ac yn wybodus, roeddent yn annog sgyrsiau am gyflogaeth yn weithredol. Pan oeddent yn teimlo'n ynysig neu'n dan-wybodus, roeddent weithiau'n atal cynnydd yn ddiymwybod.
Roedd rhai teuluoedd yn llawn cymhelliant ond nid oedd ganddynt mo’r adnoddau na'r iaith i drosi dyhead yn weithredu. Roedd eraill wedi blino’n lân ar ôl blynyddoedd o bwyso am gymorth sylfaenol ac yn ansicr sut i ychwanegu “cyflogaeth” at blât sydd eisoes yn llawn.
Yr hyn oedd ei angen fwyaf arnyn nhw oedd sicrwydd, camau clir, a pharhad. 
“Mae’n rhaid iddo deimlo’n ddiogel, iddo fo ac i mi,” crynhodd un fam. 
5. Camdybiaethau a stereoteipiau
Daeth amrywiaeth o dybiaethau cyfyngol a’r hyn y gellid eu hystyried yn gredoau hen ffasiwn i’r amlwg yn ystod y prosiect. Nid y cyhoedd neu’r cyflogwyr yn unig sy'n credu'r mythau hyn, ond hefyd, ar adegau, gweithwyr cymorth proffesiynol a theuluoedd eu hunain:
“Bydd angen cefnogaeth un-i-un arni bob amser, ni fydd unrhyw gyflogwr eisiau hynny.”
“Wnaiff o ddim ymdopi â’r straen, felly dydy hi ddim yn werth trio.”
“Mae’n rhywbeth rydan ni wedi’i dderbyn; dydy gwaith ddim yn rhywbeth iddo fo.”
Drwy astudiaethau achos a thrafodaethau chwalu mythau, heriodd y prosiect y syniadau hyn a dangosodd werth symud o feddwl yn seiliedig ar ddiffygion i gynllunio yn seiliedig ar bosibiliadau. Yn hollbwysig, gwnaed hyn heb feirniadu, gan ganiatáu i ofalwyr teulu fyfyrio, ailystyried ac ail-fframio eu barn.
Mae cyflogaeth â thâl yn ddieisiau neu'n afrealistig i lawer o unigolion. I rai, mae rôl ddi-dâl yn ddigonol; dyma ddewis y dylid ei barchu. 
Helpodd y cyfranogwyr i nodi a herio mythau cyffredin, fel: “Byddan nhw’n faich.” / “Mae’n well iddyn nhw fynd i wasanaethau dydd.” / “Mae gwaith yn cyflwyno gormod o risg.”


Aethpwyd i’r afael â’r mythau hyn yn uniongyrchol yn y deunyddiau a gynhyrchwyd ar y cyd i gefnogi’r rhai y mae cyflogaeth â thâl yn awydd neu’n ddyhead iddynt.  
Sut wnaethon ni wneud gwahaniaeth?
Mae prosiect Hwylusydd IMPACT wedi darparu amrywiaeth o adnoddau a gynhyrchwyd ar y cyd sydd ar gael ar wefan IMPACT.
Disgrifiodd y cyfranogwyr deimlo eu bod wedi cael eu dilysu, eu bod wedi cael gwrandawiad ac anogaeth. Mynegodd gofalwyr teuluol ryddhad am eu bod yn cael lle i fyfyrio’n agored gydag eraill a oedd yn deall eu profiadau. I rai, helpodd hyn i ail-fframio cyflogaeth o fod yn ffynhonnell straen i fod yn bosibilrwydd gobeithiol a rennir. I unigolion ag anableddau dysgu, roedd cael eu holi’n uniongyrchol, a chael eu hatebion yn llunio'r prosiect go iawn, yn helpu i feithrin hyder a pherchnogaeth. Fel y dywedodd un cyfranogwr: 
“Mae’n bwysig ein bod ni’n cael ein clywed a’n bod ni’n helpu i newid pethau i bobl fel ni.”
Drwy gynnal lle ar gyfer y sgyrsiau hyn, roedd y prosiect yn cynhyrchu mwy nag adnoddau’n unig. Roedd yn modelu ffordd wahanol o weithio: un sy'n gosod profiad bywyd yn ganolog, yn gwerthfawrogi diogelwch emosiynol, ac yn rhoi'r hyder i bobl ddychmygu dyfodol newydd.
Beth weithiodd yn dda ar y prosiect Hwylusydd?
· Ymgysylltiad uchel gan deuluoedd ac unigolion â phrofiad bywyd
· Defnyddio astudiaethau achos lleol, go iawn i helpu i herio rhagdybiaethau
· Helpodd y broses gyd-gynhyrchu i greu deunyddiau dilys a hygyrch
· Cyd-fynd yn gryf â Strategaeth Cyflogaeth â Chymorth Gogledd Cymru 
Beth na weithiodd cystal? 
Roedd grwpiau ffocws wyneb yn wyneb yn gyfyngedig oherwydd hygyrchedd ac amserlennu; roedd rhai lleisiau (e.e. cyfranogwyr Cymraeg yn unig, gweithwyr proffesiynol mewn lleoliadau gwledig) wedi'u tangynrychioli. 

Cysylltu â'r dystiolaeth 
Mae canfyddiadau'r prosiect hwn yn ategu’n glos ac yn ehangu ar y themâu a nodwyd yn yr Adolygiad Tystiolaeth cyn y prosiect. Tynnodd y llenyddiaeth sylw at rwystrau parhaus sy'n wynebu pobl ag anableddau dysgu wrth geisio cael mynediad at waith â thâl, gan gynnwys stigma, addasiadau annigonol i'r gweithle, ofnau ynghylch colli budd-daliadau, systemau cymorth tameidiog, a disgwyliadau isel gan deuluoedd a gwasanaethau. Cafodd y themâu hyn eu hadleisio'n gryf mewn sgyrsiau lleol. Siaradodd gofalwyr teuluol yn onest am eu gobeithion a'u hofnau, a oedd yn aml wedi’u llunio gan siomedigaethau'r gorffennol neu hawliau aneglur. Roedd pryderon ynghylch ansefydlogrwydd ariannol, diogelwch emosiynol, a dibynadwyedd gwasanaeth yn cyfateb yn agos i nod yr adolygiad o'r "clogwyn budd-daliadau" a phontio anghyson. 
Tynnodd yr Adolygiad Tystiolaeth sylw hefyd at y rôl amddiffynnol, ac weithiau, cyfyngol, y gall teuluoedd ei chwarae, yn enwedig pan ystyrir bod cyflogaeth yn beryglus neu'n afrealistig. Adlewyrchwyd hyn yn gryf yn ein canfyddiadau lle’r oedd gofalwyr teuluol yn gweld eu hunain naill ai fel hyrwyddwr neu geidwad porth gofalus. Yn bwysig, roedd y dystiolaeth hefyd yn tynnu sylw at yr hyn sy'n gweithio: cyflogaeth â chymorth, dod i gysylltiad cynnar â gwaith, a chynnwys teuluoedd wrth gynllunio. Cadarnhawyd y strategaethau hyn yn y straeon a glywsom a helpodd i lunio'r adnoddau a'r negeseuon a gynhyrchwyd ar y cyd drwy'r prosiect hwn. 
Er bod canfyddiadau IMPACT yn gyson â'r dystiolaeth i raddau helaeth, dylid nodi bod y llenyddiaeth ar safbwyntiau gofalwyr sy’n aelodau o’r teulu yn brin.
Ehangu'r sylfaen dystiolaeth
Yn ogystal ag atgyfnerthu'r dystiolaeth bresennol, daeth y prosiect hwn â dirnadaethau i'r amlwg sy'n mynd y tu hwnt i'r hyn y mae'r llenyddiaeth yn ei gofnodi ar hyn o bryd. Datgelodd y llafur emosiynol a'r gwaith hunaniaeth a wneir gan ofalwyr teulu, nid yn unig fel eiriolwyr, ond fel clustogwyr, fel dehonglwyr, ac weithiau fel amddiffynwyr mewn system nad ydynt yn ymddiried ynddi'n llwyr. Er bod y llenyddiaeth yn enwi dylanwad teuluol, anaml y mae'n archwilio pwysau cyfrifoldeb, na'r blinder emosiynol a deimlir gan deuluoedd wrth lywio trawsnewidiadau cymhleth dros flynyddoedd lawer. 
Mae'r prosiect hwn hefyd yn tynnu sylw at sut mae tôn y gefnogaeth, p’un a yw gweithwyr proffesiynol yn cael eu hystyried yn onest, yn obeithiol, neu'n ddiystyriol, yn llunio hyder teuluoedd a’u parodrwydd i gymryd rhan mewn cynllunio cyflogaeth. Daeth pwysigrwydd ymddiriedaeth berthynol, diogelwch emosiynol, a chaniatâd i siarad yn agored i'r amlwg fel galluogwyr hollbwysig ar gyfer newid – agweddau sydd heb gynrychiolaeth ddigonol yn y llenyddiaeth ffurfiol ond a oeddent yn ganolog i'r hyn a ddywedodd teuluoedd wrthym oedd yn bwysig. 
Yn olaf, er bod yr Adolygiad Tystiolaeth wedi canolbwyntio'n bennaf ar ysgogiadau strwythurol a pholisi, tynnodd ein gwaith sylw at y micro-eiliadau o ddydd i ddydd: pobl yn cofio eu henw yn y gwaith, gwisg a wisgir â balchder, sy'n rhoi ystyr dyfnach i gyflogaeth. Mae'r dimensiynau perthynol ac emosiynol hyn yn cynnig dyfnder newydd pwysig i’r dystiolaeth bresennol ac yn awgrymu nad yw creu newid yn ymwneud â strategaeth yn unig, ond â chysylltiad, cred a pherthyn.
Goblygiadau ar gyfer effaith ehangach ar bolisi ac ymarfer
Mae'r prosiect hwn yn darparu tystiolaeth ymarferol, gadarn sy'n ategu ac yn gwella ymdrechion cenedlaethol a rhanbarthol presennol i wella canlyniadau cyflogaeth i bobl ag anableddau dysgu ac yn helpu i adeiladu adnoddau ymarferol sy'n seiliedig ar brofiadau go iawn.
Dangosodd y prosiect fod:
· Angen hyder a'r adnoddau iawn ar deuluoedd i gefnogi cynllunio cyflogaeth
· Straeon llwyddiant yn bwerus wrth herio disgwyliadau isel
· Newid ymarferol yn gallu dechrau ar lefel leol, ond rhaid iddo gael ei gefnogi gan strategaeth ar lefel y system
Yng Nghyd-destun Cymru:
· Mae ein canfyddiadau’n cefnogi cyflawni Strategaeth Cyflogaeth â Chymorth Gogledd Cymru (2024-29), gan gynnig cipolwg ar safbwyntiau teulu-gofalwr y gellir eu hymgorffori yn ymarfer awdurdodau lleol a llwybrau pontio.
· Mae hyn yn cyd-fynd â Deddf Gwasanaethau Cymdeithasol a Llesiant (Cymru) 2014, sy'n hyrwyddo cynllunio, cyd-gynhyrchu, a llais, dewis a rheolaeth sy'n canolbwyntio ar y person i bobl ag anghenion gofal a chymorth.
· Mae'n ategu ymrwymiadau dan Gynllun Gweithredu Strategol Anableddau Dysgu Llywodraeth Cymru a'r Fframwaith ar gyfer Gweithredu ar gyfer Byw'n Annibynnol, drwy ganolbwyntio ar gynhwysiant, cyflogaeth a lles economaidd.
Mae'r pwyslais ar safbwyntiau gofalwyr teuluol yn llenwi bwlch cydnabyddedig yng ngweithrediad polisi Cymru: sicrhau nad yw strategaethau cyflogaeth yn targedu defnyddwyr gwasanaethau yn unig ond eu bod hefyd yn ymgysylltu ac yn cyfarparu teuluoedd sy'n aml yn gweithredu fel ceidwaid neu hyrwyddwyr.
Yng nghyd-destun y Deyrnas Unedig:
· Mae'r prosiect yn ategu amcanion etifeddiaeth Gwerthfawrogi Pobl[footnoteRef:2] a sgyrsiau polisi mwy diweddar ynghylch codi disgwyliadau cyflogaeth i bobl ag anableddau dysgu. [2:  Valuing People: A New Strategy for Learning Disability for the 21st Century (Adran Iechyd a Gofal Cymdeithasol, 28 Mawrth 2001) https://assets.publishing.service.gov.uk/media/5a7b854740f0b62826a041b9/5086.pdf
] 

· Mae'n cyfrannu'n uniongyrchol at yr agenda Ffyniant Bro[footnoteRef:3] a nodau ehangach y Deyrnas Unedig ar leihau anghydraddoldebau a gwella symudedd cymdeithasol trwy waith ystyrlon. [3:  Llywodraeth EF. (2022). Y Papur Gwyn: Hybu Ffyniant Bro yn y Deyrnas Unedig. https://assets.publishing.service.gov.uk/media/627a97b3d3bf7f5bff1a7592/Levelling_up_the_UK_white_paper_Book_Welsh_HR.pdf 
] 

· Mae'n adleisio canfyddiadau o werthusiadau ledled y Deyrnas Unedig (e.e. BASE, NDTi, DFN Project SEARCH) sy'n dangos bod canlyniadau cyflogaeth yn gwella'n sylweddol pan fo teuluoedd yn cymryd rhan, pan fo straeon llwyddiant yn weladwy, a phan roddir adnoddau ymarferol i weithwyr proffesiynol.
· Mae'r dull cyd-gynhyrchu hefyd yn cynnig model y gellir ei atgynhyrchu ar gyfer ardaloedd eraill yn y Deyrnas Unedig sy'n awyddus i symud o uchelgais polisi i weithredu, yn enwedig mewn cyd-destunau gwledig neu ddwyieithog lle efallai y bydd angen addasu adnoddau cenedlaethol safonol.
Yn hollbwysig, mae'r prosiect hwn yn atgyfnerthu'r ddadl nad yw cyflogaeth yn ychwanegiad at ofal a chymorth, ond yn rhan graidd o sut olwg sydd ar gynhwysiant, annibyniaeth a dinasyddiaeth.
Camau Nesaf ac Argymhellion
Er mwyn adeiladu ar gynnydd y prosiect Hwylusydd hwn a sicrhau effaith hirdymor, argymhellir y camau gweithredu canlynol. 
· Cynnig lle i deuluoedd fyfyrio a thrafod gobeithion, pryderon, a sut olwg sydd ar 'gefnogaeth dda' gyda'i gilydd.
· Defnyddio astudiaethau achos fideo ac ysgrifenedig mewn hyfforddiant ac allgymorth i ddangos sut y gellir mynd i'r afael ag ofnau a sut y gall teithiau cyflogaeth lwyddo.
· Archwilio cyfleoedd i ofalwyr teulu sydd wedi cefnogi perthynas i mewn i waith i weithredu fel mentoriaid anffurfiol neu hyrwyddwyr dros eraill.
· Cryfhau cyfathrebu â theuluoedd mewn cyfnodau pontio.
· Datblygu a pheilota llyfr gwaith sy'n canolbwyntio ar gynnal sgwrs ar gyfer teuluoedd ac oedolion ag anableddau dysgu i archwilio pryderon, risgiau, ofnau a chyfleoedd cyflogaeth gyda'i gilydd.
Ymgorffori, cynnal a chynyddu graddfa
I ddatblygu ar effaith y gwaith hwn:
· Cefnogi hyrwyddwyr lleol: Canfod ac annog ymarferwyr, teuluoedd, a hunan-eiriolwyr i hyrwyddo cyflogaeth gynhwysol yn eu rhwydweithiau a'u lleoliadau eu hunain.
· Dal ati i sgwrsio: Defnyddio fforymau presennol, fel grwpiau teulu, rhwydweithiau darparwyr, a chyfarfodydd rhanbarthol, i rannu llwyddiannau, casglu adborth, a chadw cyflogaeth ar yr agenda.
· Rhannu dysgu yn lleol ac yn rhanbarthol: Galluogi rhanbarthau eraill i ddysgu gan Ynys Môn a Gwynedd drwy gyflwyniadau, cyfnewidfeydd cyfoedion a mentora anffurfiol. Yn lleol, annog ysgolion, colegau, Gyrfa Cymru, ac ati i ymgysylltu â'r deunyddiau hyn.
· Cadw mewn cysylltiad â phrofiadau go iawn: Dal ati i wrando ar bobl ag anableddau dysgu a'u teuluoedd i ddeall beth sy'n gweithio a beth sydd angen newid.
Mae'r gwaith hwn wedi creu momentwm a sylfaen ar gyfer cydweithio dyfnach â theuluoedd a phobl ag anableddau dysgu wrth lunio sut olwg sydd ar gymorth cyflogaeth da. Drwy rannu, dysgu a gwrando parhaus, gallwn barhau i adeiladu cefnogaeth sy'n gweithio a gwneud cyflogaeth yn opsiwn go iawn i fwy o bobl.

